
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

[bookmark: _Hlk162599460][bookmark: _Hlk213075037]Kontributi Kombëtar i Përcaktuar është dokumenti kryesor i zbatimit të Marrëveshjes së Parisit në nivel kombëtar, përmes të cilit Shqipëria përcakton objektivat, politikat dhe masat për zbutjen e ndryshimeve klimatike dhe përshtatjen ndaj tyre, në përputhje me rrethanat dhe kapacitetet e saj si vend në zhvillim (Non-Annex I) në Konventën Kuadër të Kombeve të Bashkuara për Ndryshimet Klimatike. Në bazë të Marrëveshjes së Parisit, Shqipëria ka detyrimin të paraqesë dhe të përditësojë dokumentin çdo pesë vjet, duke rritur gradualisht nivelin e ambicies, si dhe të raportojë mbi zbatimin e saj përmes Raporteve Dyvjeçare të Transparencës (BTR). 
Miratimi i këtij projektvendimi ka për qëllim të kontribuojë në arritjen e objektivit global të Konventës, për mbajtjen e temperaturave nën 1.5°C, duke kufizuar rrezikun e ardhshëm dhe kostot e përshtatjes ndaj ndryshimeve të klimës, nëpërmjet përgatitjes së Kontributit Kombëtar të Përcaktuar (KKP) për reduktim të Gazeve me Efekt Serrë (GES). Ky dokument shërben si korniza strategjike që orienton politikat kombëtare të dekarbonizimit, integrimin e klimës në sektorë kyç të ekonomisë dhe mobilizimin e mbështetjes financiare, teknologjike dhe të rritjes së kapaciteteve për arritjen e objektivave klimatike të vendit.
Rishikimi i VKM NR. 581 datë 06.10.2021 “Për miratimin e Kontributit Kombëtar të Përcaktuar (KKP) 2021-2030” synon të përditësojë angazhimet e Shqipërisë në përputhje me zhvillimet më të fundit kombëtare dhe ndërkombëtare në fushën e ndryshimeve klimatike, si dhe me detyrimet që rrjedhin nga Marrëveshja e Parisit dhe procesi i përafrimit me acquis të BE-së. Ky përditësim është i nevojshëm për të adresuar gjetjet e të Raportit Dyvjeçar të Transparencës (BTR), i cili tregon se zbatimi i masave të parashikuara në KKP 2.0 ka qenë i kufizuar dhe nuk ka arritur plotësisht rezultatet e pritshme në uljen e emetimeve të gazeve serrë. Përmes KKP 3.0, synohet të vendosen objektiva më realistë, më të matshëm dhe më të zbatueshëm, të shoqëruar me masa konkrete politike, institucionale dhe financiare, në mënyrë që të forcohet zbatimi praktik, llogaridhënia dhe ndikimi real i politikave klimatike në dekarbonizimin e ekonomisë dhe rritjen e qëndrueshmërisë klimatike të vendit.
[bookmark: _Hlk214621939]Ky projektakt mbështetet në kaudrin ligjor vendas dhe angazhimet ndërkombëtare të Shqipërise, përfshirë detyrimet që burojnë nga kërkesat e nenit 7 të ligjit nr. 155/2020 “Për Ndryshimet Klimatike”, i ndryshuar, Konventa Kuadër të Kombeve të Bashkuara për Ndryshimet Klimatike (UNFCCC), Marrëveshja e Parisit si dhe synimet  e  Shqipërisë në kuadër të  procesit të integrimit europian dhe përafrimit me acquis të Bashkimit Evropian, veçanërisht në fushën e përshtatjes dhe planifikimit klimatik me Rregulloren e (BE) 2021/1119 të Parlamentit Evropian dhe  Këshillit, e datës 30 qershor 2021, që përcakton kornizën për arritjen e neutralitetit klimatik dhe ndryshon Rregulloret (KE) nr. 401/2009 dhe (BE) 2018/1999 (‘Ligji Evropian për Klimën’).
Miratimi i KKP 3.0 synon të vendosë një bazë të qëndrueshme politike dhe teknike që i mundëson institucioneve qendrore dhe vendore të identifikojnë, prioritizojnë dhe zbatojnë masa të zbutjes dhe përshtatjes të cilat janë identifikuar bazuar në evidenca shkencore, analiza të rrezikut klimatik dhe nevojat specifike të sektorëve të ndjeshëm. Përmes këtij projektakti forcohet gjithashtu bashkërendimi ndërinstitucional dhe rritet kapaciteti i administratës publike për monitorimin, raportimin dhe vlerësimin e progresit të masave të zbutjes dhe përshtatjes në nivel kombëtar dhe vendor.
Përmes këtij projektakti synohet arritja e objektivave kryesore si më poshtë:
1. Miratimi i KKP 3. 0 si dokument kombëtar udhëzues për politikat klimatike të vendit, duke përcaktuar objektivat e zbutjes dhe përshtatjes për 2026-2035  dhe qasjen e zbatimit.
2. Forcimi i koordinimit ndërinstucional për planifikimin dhe zbatimin e masave klimatike, përmes harmonizimit të rolit të institucioneve përgjegjëse dhe angazhimit të ministrive të linjës.
3. Rritja e koherencës poltike ndërmjet KKP 3.0 dhe dokumenteve kryesore kombëtare (PKEP/PKP, strategji sektorale,) me qëllim që politikat klimatike të jenë të integruara dhe të zbatueshme;
4. Mbështetja e mekanizmave të transparencës, monitorimit dhe raportimit, në përputhje me Kornizën e Transparencës së Përmirësuar (ETF) nën Marrëveshjen e Parisit dhe proceset kombëtare të inventarit dhe raportimit (p.sh. raportet e transparencës dhe inventarit).
5. Orientimi i nevojave për financim dhe planifikimin afatmesëm të investimeve klimatike, duke u mbështetur në vlerësimet dhe kostot e referuara nga PKEK dhe PKP, si bazë për planifikim buxhetor dhe mobilizim burimesh. 

Dokumenti i KKP-së i përditësuar, i Shqipërisë, përfaqëson një përmirësim të KKP-së së dytë, pasi objektivi i zbutjes në 2035 është më ambicioz.  
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTËVE DHE DOKUMENTË TË TJERA POLITIKË

Miratimi i këtij projektvendimi është i parashikuar në programin analitik të akteve të Ministrisë përgjegjëse për mjedisin për vitin 2026 dhe është në përputhje të plotë me prioritetet e Programit Politik të Këshillit të Ministrave, i cili thekson nevojën për forcimin e qëndrueshmërisë së vendit ndaj ndikimeve të ndryshimeve klimatike, avancimin drejt zhvillimit të qëndrueshëm dhe mbrojtjen afatgjatë të burimeve natyrore.

Ky projektvendim është në përputhje me detyrimet që burojnë nga neni 7 i Ligjit nr. 155/2020 “Për Ndryshimet Klimatike”, i ndryshuar, i cili parashikon hartimin dhe miratimin e dokumentit Kontributi Kombëtar i Përcaktuar si një instrument strategjik kombëtar për orientimin e politikave klimatike, menaxhimin e rreziqeve klimatike dhe reduktimin e cenueshmërisë së sektorëve të ndjeshëm.

Projektakti është gjithashtu i harmonizuar me dokumentet kryesore të planifikimit kombëtar, si një nga shtyllat prioritare të Strategjisë Kombëtare për Zhvillim dhe Integrimin Evropian (SKZHI) 2022- 2030, me Planin Kombëtar të Përshtatjes (NAP) dhe Planin Kombëtar të Energjisë dhe Klimës (PKEK), si dhe është në përputhje me Agjendën e Gjelbërt të Ballkanit Perëndimor. Këto dokumente përbëjnë bazën e koherencës së poltikave klimatike dhe sigurojnë që objektivat e KKP 3.0 të jenë të integruara në kuadrin më të gjerë të planifikimit kombëtar. 

Në kuadër të procesit të integrimit evropian, projektakti mbështet përpjekjet për përafrimin gradual të kuadrit poltik dhe institucional të Shqipërisë me acquis të Bashkimit Evropian, veçanërisht me kërkesat e Rregullores së Bashkimit Evropian për Qeverisjen e Unionit të Energjisë dhe Veprimin për Klimën (Rregullorja BE 2018/1999), e cila vendos detyrime për planifikim, monitorim dhe raportim të politikave të klimës dhe energjisë. Në këtë drejtim, KKP 3.0  kontribuon gjithashtu në përmbushjen e kërkesave që lidhen me kapitullin 27 – Mjedisi dhe Ndryshimet Klimatike në procesin e negociatave për anëtarësimin e Shqipërisë në Bashkimin Europian.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME 
Shqipëria është palë në Konventën Kuadër të Kombeve të Bashkuara për Ndryshimet Klimatike (UNFCCC) që prej vitit 1994 si vend “jo në Aneksin I”. Në këtë kuadër, vendi ynë nuk ka pasur detyrime ligjërisht të detyrueshme për reduktimin e emetimeve të gazeve me efekt serrë (GES). Megjithatë, Shqipëria ka marrë përsipër angazhime vullnetare në kuadër të Marrëveshjes së Parisit dhe procesit të përafrimit me acquis të Bashkimit Evropian.
Në përputhje me angazhimet globale dhe rajonale, si dhe me prioritetet kombëtare, Shqipëria ka bërë progres në drejtim të zbutjes dhe përshtatjes ndaj ndryshimeve klimatike. Në korrik të vitit 2019, vendi miratoi Strategjinë Kombëtare për Ndryshimet Klimatike dhe planet përkatëse të veprimit për zbutjen dhe përshtatjen.
Në nëntor të vitit 2015, Republika e Shqipërisë paraqiti Kontributin e saj të Parë të Përcaktuar Kombëtar (KKP), me angazhimin për të reduktuar deri në vitin 2030 emetimet e CO₂ me 11.5% krahasuar me skenarin bazë të vitit 2016, ose për të arritur një reduktim prej 708 kt CO₂ deri në vitin 2030. Ky angazhim ishte i kufizuar në aspektin e gazeve dhe sektorëve të mbuluar, pasi përfshinte vetëm CO₂ dhe sektorët e energjisë dhe proceseve industriale.
Në vitin 2021 u miratua KKP 2.0, i cili përfaqësonte një zgjerim të ndjeshëm të ambicies dhe fushëveprimit, duke përfshirë për herë të parë edhe gazet e tjera serrë (CH₄, N₂O dhe gazet-F), si dhe sektorë të rinj si bujqësia, përdorimi i tokës, ndryshimi i përdorimit të tokës dhe pyjet (LULUCF), dhe mbetjet. KKP 2.0 përcaktoi një objektiv për reduktimin e emetimeve me 20.9% deri në vitin 2030.
Rishikimi i KKP-së nga 2.0 në 3.0 synon të krijojë një dokument më koherent, më të harmonizuar me politikat kombëtare të energjisë dhe klimës dhe më të zbatueshëm në praktikë. Projektvendimi forcon përputhshmërinë me Marrëveshjen e Parisit dhe procesin e përafrimit me acquis të BE-së, duke siguruar që objektivat e dekarbonizimit të jenë të qëndrueshme dhe të harmonizuara ndërmjet dokumenteve strategjike kombëtare.
Analizat për zbutjen e emetimeve në KKP 3.0 janë fokusuar në pesë sektorët kryesorë, njësoj si në KKP 2.0: energjia; proceset industriale dhe përdorimi i produkteve (IPPU); përdorimi i tokës, ndryshimi i përdorimit të tokës dhe pyjet (LULUCF); bujqësia; dhe mbetjet, të cilët përbëjnë burimet kryesore të emetimeve të GES në vend. Për përshtatjen ndaj ndryshimeve klimatike, vlerësimet dhe masat janë orientuar drejt sektorëve më të ndjeshëm, përfshirë bujqësinë, pyjet, energjinë, transportin, turizmin dhe zhvillimin urban, duke u bazuar në analizat e rrezikut dhe cenueshmërisë klimatike.
Zbatimi i KKP 2.0 ka qenë i kufizuar, siç evidentohet në Raportin Dyvjeçar të Transparencës (BTR), për shkak të zbatimit të pamjaftueshëm të masave, kapaciteteve institucionale të kufizuara dhe mekanizmave të dobët të monitorimit dhe raportimit. Për më tepër, në vitin 2022 Sekretariati i Energjisë rekomandoi linjëzimin e kapitullit të dekarbonizimit ndërmjet Planit Kombëtar të Energjisë dhe Klimës (PKKE/NECP) dhe KKP-së, pasi objektivi i reduktimit të emetimeve ishte 18.7% në PKKE dhe 20.9% në KKP, duke krijuar mospërputhje strategjike.
Për këtë arsye, pas rishikimit të PKKE-së nga Ministria e Infrastrukturës dhe Energjisë, Ministria e Mjedisit u angazhua për të rishikuar KKP-në, duke u bazuar në të njëjtët skenarë analitikë dhe metodologjikë, në mënyrë që të sigurohet përputhshmëri e plotë politike dhe teknike ndërmjet dy dokumenteve.
Në aspektin institucional, pritet të përmirësohet qartësia e roleve dhe përgjegjësive të institucioneve, të forcohet koordinimi ndërinstitucional dhe të rritet integrimi i objektivave klimatike në politikat sektoriale, si dhe në proceset e planifikimit dhe buxhetimit publik. Miratimi i këtij projektvendimi pritet të përmirësojë ndjeshëm zbatimin praktik të politikave klimatike, të rrisë llogaridhënien institucionale dhe të forcojë sistemin MRVA për monitorimin e progresit.
Në aspektin mjedisor, zbatimi i KKP 3.0 pritet të kontribuojë në reduktimin progresiv të emetimeve të gazeve me efekt serrë përmes masave konkrete të zbutjes, si dhe në rritjen e qëndrueshmërisë ndaj rreziqeve klimatike përmes masave të përshtatjes të bazuara në evidencë shkencore dhe analiza rreziku.
Në aspektin ekonomik dhe social, projektakti pritet të ndihmojë në uljen e kostove afatgjata të mosveprimit ndaj ndryshimeve klimatike, në mbrojtjen më të mirë të komuniteteve dhe infrastrukturës kritike, si dhe në orientimin më efikas të investimeve publike dhe private drejt zhvillimit të qëndrueshëm.
Masat e identifikuara për sektorët e mësipërm janë masa me kosto efektive, tashmë të përfshira në strategji dhe plane sektoriale të miratuara më parë, dhe pritet të kontribuojnë në zhvillimin ekonomik afatgjatë të vendit.

Si palë në UNFCCC dhe si vend kandidat për në BE, nëpërmjet këtij projektvendimi Shqipëria:
1. Kontribuon në arritjen e objektivit global për mbajtjen e rritjes së temperaturës mesatare globale nën 2°C krahasuar me nivelin paraindustrial;
2. Demonstron angazhim politik të qartë dhe të harmonizuar me qëndrimet e BE-së për klimën;
3. Komunikon më qartë prioritetet dhe nevojat kombëtare për klimën në nivel ndërkombëtar;
4. Përmirëson aksesin në financim klimatik ndërkombëtar, përfshirë Fondin e Gjelbër të Klimës; EU, UNDP, GEF, GIZ
5. Forcon kapacitetet institucionale për hartimin, zbatimin dhe monitorimin e politikave klimatike në përputhje me zhvillimin e qëndrueshëm.

IV. VLERËSIMI I LIGJSHMËRISË, KUSHTËTUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektvendim hartohet në mbështetje të neneve 78 dhe 83, pika 1, të Kushtetutës, në zbatim të kërkesave të ligjit nr. 155/2020, “Për ndryshimet klimatike”, i ndryshuar, ku neni 7 i tij parashikon hartimin, përditësimin dhe miratimin e Kontributit Kombëtar të Përcaktuar (KKP) si instrument strategjik kombëtar për adresimin e ndryshimeve klimatike, reduktimin e emetimeve të gazeve me efekt serrë dhe forcimin e kapaciteteve përshtatëse të vendit.  
Projektvendimi është në përputhje me parimet e përcaktuara në Kushtetutën e Republikës së Shqipërisë, veçanërisht me detyrimin e shtetit për të garantuar zhvillim të qëndrueshëm, mbrojtjen e mjedisit, administrimin e qëndrueshëm të burimeve natyrore dhe mbrojtjen e shëndetit dhe mirëqenies së qytetarëve.
Projektakti harmonizohet plotësisht me kuadrin ligjor kombëtar në fuqi dhe dokumentet kryesore strategjike të planifikimit dhe zhvillimit, përfshirë Strategjinë Kombëtare për Zhvillim dhe Integrim Evropian (SKZHI), Planin Kombëtar të Energjisë dhe Klimës (PKEK), Planin Kombëtar të Përshtatjes (PKP), si dhe dokumente të tjera sektoriale dhe ndërsektoriale relevante që adresojnë çështjet e klimës, energjisë, mjedisit, përdorimit të tokës, bujqësisë, transportit dhe zhvillimit urban. Në këtë mënyrë sigurohet koherencë ndërmjet objektivave të KKP 3.0 dhe politikave kombëtare ekzistuese, si dhe shmangie e mbivendosjeve apo mospërputhjeve ndërinstitucionale.
Në kuadër të harmonizimit me legjislacionin dhe angazhimet ndërkombëtare, projektakti është thelbësor për përmbushjen e detyrimeve që rrjedhin nga Konventa Kuadër e Kombeve të Bashkuara për Ndryshimet Klimatike (UNFCCC) dhe Marrëveshja e Parisit, të cilat kërkojnë nga palët përditësimin periodik të kontributeve kombëtare, rritjen e ambicies klimatike dhe forcimin e sistemeve të transparencës, monitorimit dhe raportimit. KKP 3.0 kontribuon drejtpërdrejt në zbatimin e Kornizës së Transparencës së Përmirësuar (ETF), duke siguruar bazën strategjike për raportimet kombëtare dhe ndërkombëtare në fushën e klimës.
Projektakti reflekton gjithashtu udhëzimet dhe praktikat më të mira ndërkombëtare dhe evropiane në fushën e qeverisjes klimatike, duke mbështetur orientimin e Shqipërisë drejt përafrimit gradual me politikat dhe standardet e Bashkimit Evropian për klimën dhe energjinë, në kuadër të procesit të integrimit evropian.
Nga vlerësimi i bërë, rezulton se projektakti është tërësisht në përputhje me legjislacionin kombëtar dhe ndërkombëtar, nuk përmban dispozita që bien ndesh me Kushtetutën apo aktet ligjore në fuqi, dhe përbën një hap të domosdoshëm në forcimin e kuadrit ligjor dhe institucional të vendit për përballjen me sfidat e ndryshimeve klimatike.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRES (PËR PROJEKTAKET NORMATIVE)
Ky projektvendim nuk ka si objekt transpozimin apo përafrimin e drejtpërdrejtë të legjislacionit shqiptar me acquis communautaire të Bashkimit Evropian, pasi Kontributi Kombëtar i Përcaktuar 3.0 (KKP 3.0) përbën një dokument politik-strategjik kombëtar. 
Megjithatë, përmbajtja, struktura dhe orientimi strategjik i KKP 3.0 janë në përputhje të plotë me parimet dhe drejtimet kryesore të politikave klimatike të Bashkimit Evropian, si dhe me kërkesat e përgjithshme që u adresohen vendeve anëtare dhe vendeve kandidate në kuadër të qeverisjes së energjisë dhe klimës.  
Dokumenti reflekton objektivat afatgjata të BE-së për reduktimin e emetimeve të gazeve me efekt serrë, rritjen e qendrueshmërisë ndaj ndryshimeve klimatike dhe tranzicionin drejt neutralitetit klimatik, duke siguruar koherencë me kuadrin europian të politikave klimatike.
Në kontekstin e procesit të negociatave për anëtarësim në Bashkimin Evropian, KKP 3.0 shërben si një instrument strategjik orientues që mbështet përmbushjen e kërkesave që lidhen me Kapitullin 27 “Mjedisi dhe Ndryshimet Klimatike”, duke forcuar koherencën ndërmjet angazhimeve ndërkombëtare të Shqipërisë në kuadër të Marrëveshjes së Parisit dhe procesit të përafrimit gradual me acquis të BE-së në fushën e klimës dhe energjisë.
VI. PËRMBLEDHJE SHPJEGUESE E PËRMBAJTJES SË PROJEKTAKTI
Projektakt ka për qëllim miratimin e dokumentit Kontributi Kombëtar i Përcaktuar 3.0 (KKP 3.0) të Republikës së Shqipërisë, i cili përfaqëson instrumentin kryesor strategjik kombëtar për përcaktimin e angazhimeve të vendit në kuadër të Marrëveshjes së Parisit për periudhën (20026-2035), në fushën e zbutjes dhe përshtatjes ndaj ndryshimeve klimatike, si dhe për forcimin e mekanizmave të zbatimit, transparencës dhe raportimit.

Dokumenti KKP 3.0 përfaqëson përditësimin e radhës të Kontributit Kombëtar të Shqipërisë dhe është hartuar si rezultat i një procesi të gjerë analitik, teknik dhe konsultativ, të udhëhequr nga institucioni përgjegjës për politikat klimatike, me përfshirjen e institucioneve publike sektoriale, shoqërisë civile, komunitetit të ekspertëve dhe partnerëve zhvillimorë. Procesi i hartimit ka synuar rritjen e koherencës së politikave klimatike, forcimin e bazës analitike dhe reflektimin e zhvillimeve më të fundit në nivel kombëtar dhe ndërkombëtar.

Dokumenti është i strukturuar në disa kapituj tematikë, të cilët trajtojnë në mënyrë gjithëpërfshirëse kontekstin, objektivat, masat, mekanizmat e zbatimit dhe kuadrin e transparencës së KKP 3.0.

Kapitulli i parë paraqet në mënyrë sintetike objektivat kryesore të KKP 3.0, ambicien kombëtare për zbutjen e shkarkimeve të gazeve me efekt serrë, si dhe lidhjen e dokumentit me prioritetet kombëtare të zhvillimit të qëndrueshëm dhe procesin e integrimit europian. Ky kapitull shërben si hyrje orientuese për përmbajtjen dhe drejtimin strategjik të dokumentit

Kapitulli i dytë përshkruan procesin institucional dhe ligjor të përgatitjes së KKP 3.0, duke përfshirë bazën ligjore kombëtare për ndryshimet klimatike, rolin e institucioneve përgjegjëse dhe bashkëpunimin ndërinstitucional. Në këtë kapitull evidentohet ndërveprimi i KKP 3.0 me dokumente të tjera strategjike, në veçanti me PKEK-në e rishikuar, si dhe arsyetimi për harmonizimin metodologjik ndërmjet këtyre instrumenteve planifikuese

Kapitulli 3 analizon kontekstin gjeografik, socio-ekonomik, politik, mjedisor dhe institucional të Shqipërisë, duke identifikuar faktorët strukturorë që ndikojnë në nivelin dhe trajektoren e shkarkimeve të gazeve me efekt serrë, si dhe në cenueshmërinë e vendit ndaj ndikimeve të ndryshimeve klimatike. Ky kapitull siguron bazën analitike mbi të cilën ndërtohen objektivat dhe masat e KKP 3.0

Kapitulli 4 Zbutja paraqet në mënyrë të integruar objektivin kombëtar për kufizimin e rritjes së shkarkimeve të gazeve me efekt serrë deri në vitin 2035 dhe shpjegon se si ky objektiv arrihet në kushtet e rritjes ekonomike dhe transformimit strukturor të ekonomisë shqiptare. Dokumenti lidh objektivin e zbutjes me projeksionet ekonomike dhe energjetike të Planit Kombëtar të Energjisë dhe Klimës, duke përdorur si skenar referencë trajektoren “me masa shtesë”, e cila reflekton zbatimin e politikave ekzistuese dhe të planifikuara në sektorët kryesorë të ekonomisë. Përmes analizës së projeksioneve të shkarkimeve dhe përthithjeve të gazeve me efekt serrë, dokumenti demonstron ndikimin e rritjes së kërkesës për energji, zgjerimit të transportit, zhvillimit industrial dhe shërbimeve, si dhe rolin zbutës të investimeve në energjinë e rinovueshme, efiçencën e energjisë, elektrifikimin dhe menaxhimin e qëndrueshëm të burimeve natyrore. Krahasimi me objektivin e mëparshëm tregon një përmirësim metodologjik dhe rritje të ambicies, duke kaluar nga një qasje e bazuar në skenarë hipotetikë drejt një reference historike të verifikueshme, çka rrit transparencën dhe krahasueshmërinë e angazhimit. Dimensioni ekonomik i masave të zbutjes shpjegohet më tej përmes përshkrimit të veprimeve sektoriale dhe vlerësimeve orientuese të kostove, të pasqyruara në tabela, të cilat tregojnë se KKP 3.0 shërben si dokument orientues për investimet publike dhe private, pa krijuar një buxhet të veçantë, por duke u mbështetur në kostimet e dokumenteve strategjike ekzistuese, në veçanti PKEK-në.

Kapitulli 5 (Përshtatja) trajton në mënyrë të strukturuar rreziqet, ndikimet dhe cenueshmërinë nga ndryshimet klimatike në sektorët prioritarë të zhvillimit ekonomik dhe territorial të vendit, duke i lidhur këto analiza drejtpërdrejt me implikimet ekonomike dhe sociale të ndryshimeve klimatike. Dokumenti paraqet një analizë të detajuar të ndryshueshmërisë klimatike dhe të ndikimeve të saj mbi bujqësinë, pyjet dhe kullotat, turizmin, energjinë, transportin dhe zhvillimin urban, duke evidentuar kostot potenciale të mosveprimit dhe nevojën për ndërhyrje të synuara. Mbi këtë bazë, paraqitet një portofol masash përshtatëse, të identifikuara në përputhje me Planin Kombëtar të Përshtatjes (PKP) që përfshin ndërhyrje institucionale, natyrore dhe infrastrukturore, të strukturuara në mënyrë të tillë që të mbështesin rritjen e qendrueshmërisë ekonomike dhe mbrojtjen e investimeve publike dhe private. Masat shoqërohen me vlerësime orientuese të kostove dhe horizonte kohore zbatimi, të pasqyruara në tabela sipas sektorëve dhe njësive vendore, duke e lidhur qartësisht përshtatjen ndaj ndryshimeve klimatike me planifikimin ekonomik, zhvillimin lokal dhe menaxhimin e rrezikut klimatik në nivel kombëtar dhe vendor. 

Kapitulli 6 paraqet informacionin shpjegues të kërkuar sipas Kornizës së Përmirësuar të Transparencës të Marrëveshjes së Parisit. Ky kapitull synon të sigurojë qartësi metodologjike, krahasueshmëri dhe besueshmëri të angazhimeve të Shqipërisë në kuadër të KKP 3.0, duke përcaktuar treguesit dhe elementet kryesore për monitorimin, raportimin dhe vlerësimin e progresit të zbatimit të dokumentit
Dokumenti shoqërohet me referenca teknike dhe informacion mbështetës, të cilat pasqyrojnë burimet e të dhënave, metodologjitë e përdorura dhe dokumentet strategjike kombëtare dhe ndërkombëtare që kanë informuar përgatitjen e KKP 3.0. 

Në tërësi, KKP 3.0 përfaqëson një dokument strategjik gjithëpërfshirës dhe të konsoliduar, i cili përkthen angazhimet ndërkombëtare të Shqipërisë për veprim klimatik në objektiva, masa dhe mekanizma konkretë zbatimi, duke krijuar një bazë të qartë për miratimin, zbatimin, monitorimin dhe raportimin e politikave klimatike për periudhën 2026–2035, si dhe për rritjen graduale të ambicies klimatike në përputhje me ciklin e Marrëveshjes së Parisit.


VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektvendimi ngarkohen institucionet qendrore dhe vendore që kanë rol të drejtpërdrejtë në planifikimin, koordinimin dhe zbatimin e angazhimeve të Shqipërisë për zbutjen e ndyshimeve klimatike dhe përshtatjen ndaj ndikimeve të tyre. Institucioni kryesor përgjegjës për drejtimin dhe koordinimin e procesit mbetet Ministria përgjegjëse për mjedisin, e cila siguron koordinimin ndërinstitucional, ndjekjen e zbatimit të dokumentit KKP 3.0 dhe përmbushjen e detyrimeve të raportimit kombëtar dhe ndërkombëtar. 

Zbatimi i masave sektoriale të përcaktuara në KKP 3.0 kërkon angazhimin e ministrive linjë përgjegjëse sipas fushave të kompetencës, përfshirë ministritë përgjegjëse për energjinë dhe infrastrukturën, bujqësinë, turizmin, zhvillimin urban, shëndetësinë, financat dhe sektorë të tjerë relevantë, si dhe të institucioneve dhe agjencive në varësi të tyre. Këto institucione janë përgjegjëse për integrimin e objektivave dhe masave të KKP-së në politikat, planet dhe programet sektoriale përkatëse.

Njësitë e qeverisjes vendore luajnë një rol të rëndësishëm në zbatimin e masave, vecanërisht për sa i përket ndaj ndryshimeve klimatike, planifikimit territorial, menaxhimit të burimeve natyrore, zhvillimit të infrastrukturës vendore dhe reduktimit të rrezikut nga fatkeqësitë natyrore, në përputhje me kompetencat e tyre ligjore.

Procesi i zbatimit të KKP 3.0 mbështetet gjithashtu nga bashkëpunimi me institucione të specializuara dhe struktura teknike, përfshirë institucionet përgjegjëse për planifikimin e territorit, mbrojtjen civile, menaxhimin e burimeve ujore, si dhe institucionet kërkimore dhe shkencore që kontribuojnë në vlerësimet e rrezikut klimatik, analizat teknike dhe sistemet e të dhënave.

Nëpërmjet angazhimit dhe koordinimit të këtyre institucioneve sigurohet zbatimi efektiv i objektivave dhe masave të KKP 3.0, si dhe funksionimi i mekanizmave të monitorimit, raportimit dhe vlerësimit të progresit në nivel kombëtar dhe vendor.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ministria përgjegjëse për mjedisin, përmes Drejtorisë së Klimës dhe me mbështetjen teknike të Deutsche Gesellschaft für Internationale Zusammenarbeit (GIZ) GmbH, dhe Projektit të UNDP “Avancimi i planifikimit të Shqipërisë te pershtatjes afatmesme dhe afatgjatë përmes zhvillimit të një Procesi Kombëtar” ka udhëhequr procesin e hartimit të këtij projektakti, në kuadër të përmbushjes së detyrimeve që burojnë nga ligji nr. 155/2020 “Për Ndryshimet Klimatike”, i ndryshuar, si dhe nga angazhimet kombëtare dhe ndërkombëtare të Republikës së Shqipërisë në fushën e veprimit klimatik. Mbështetja e GIZ është ofruar në kuadër të projektit “KKP Assist II- Forcimi i financimit dhe zbatimit të Kontributeve Kombëtare të Përcaktuara (KKP)”, i cili synon forcimin e kapaciteteve institucionale dhe teknike për përditësimin, zbatimin dhe raportimin e angazhimeve klimatike të Shqipërisë.

Hartimi i dokumentit është realizuar përmes një procesi konsultativ dhe ndërinstitucional, me përfshirjen e ministrive të linjës, përfshirë institucionet përgjegjëse për energjinë dhe infrastrukturën, bujqësinë, turizmin, shëndetësinë etj. Këto institucione kanë dhënë kontribut të rëndësishëm në ofrimin e inputeve sektoriale dhe në sigurimin e koherencës së masave të zbutjes dhe përshtatjes me politikat dhe planet sektoriale përkatëse. 

[bookmark: _GoBack]Procesi është mbështetur gjithashtu nga ekspertë kombëtarë dhe ndërkombëtarë, të angazhuar përmes mbështetjes së GIZ dhe UNDP për sektorin e përshtatjes të cilët kanë kontribuar në hartimin teknik të dokumentit në përputhje me kërkesat e Marrëveshjes së Parisit dhe të Kornizës së Përmirësuar të Transparencës. KKP 3.0 ka harmonizuar PKEK dhe PKP për të patur koherencë në përmbajtje dhe në zbatimin e tre dokumentave.  

Shoqëria civile dhe ekspertë të pavarur kanë marrë pjesë në proces nëpërmjet konsultimeve, duke ofruar komente dhe rekomandime që kanë forcuar gjithëpërfshirjen, transparencën dhe relevancën e dokumentit. 

Përgjatë muajit Tetor 2025 përkatësisht në datë 9, 22 dhe 31 Tetor 2025, janë zhvilluar 3 takime konsultative me përfaqësues nga institucionet publike, shoqëria civile dhe ekspertë të pavarur. Në Këto takime  u ndanë kapitujt teknikë të draftit të KKP 3 për zbutjen dhe përshtatjen ndaj ndryshimeve klimatike, si dhe u krijua një hapësirë për diskutim konstruktiv dhe mbledhjen e komenteve dhe sugjerimeve të institucioneve.

Agjencia Kombëtare e Pyjeve ka kontribuar si aktor sektorial përmes pjesëmarrjes aktive në konsultime dhe ofrimit të inputeve lidhur  me sektorin e pyjeve dhe përdorimin e tokës, ndryshimin e përdorimit të tokës dhe pylltarinë (LULUCF), duke mbështetur integrimin e masave të bazuara në ekosistem në KKP 3.0.  

Projektvendimi do të dërgohet për mendim në Ministrinë e Drejtësisë, Ministrinë për Evropën dhe Punët e Jashtme, Ministrinë e Shëndetësisë dhe Mirëqënies Sociale, Ministrinë e Infrastrukturës dhe Energjisë, Ministrinë e Bujqësisë dhe Zhvillimit Rural, Ministri i Shtetit dhe Kryenegociator, Ministrinë e Financave, Ministrinë e Ekonomisë dhe Inovacionit, Ministrinë e Mbrojtjes, Ministrinë e Brendshme dhe Ministrinë e Turizmit, Kulturës dhe Sportit.



IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektvendimi për miratimin e Kontributit Kombëtar të Përcaktuar 3.0 (KKP 3.0) nuk krijon, në vetvete, një efekt të menjëhershëm dhe të drejtpërdrejtë buxhetor, pasi miraton një dokument strategjik orientues. Megjithatë, KKP 3.0 përbën një instrument kyç për orientimin e politikave publike dhe planifikimin buxhetor në afatmesëm dhe afatgjatë, duke identifikuar nevojat kryesore për financim për masat e zbutjes dhe përshtatjes ndaj ndryshimeve klimatike dhe duke krijuar një bazë të qartë për koordinimin e investimeve klimatike.

Në përputhje me analizat e përfshira në KKP 3.0 dhe dokumentet referuese sektoriale, nevojat e vlerësuara për investime në fushën e zbutjes së ndryshimeve klimatike, të referuara nga Plani Kombëtar i Energjisë dhe Klimës (PKEK), kapin vlerën e rreth 2,6 miliardë eurove sipas skenarit “me masa ekzistuese” (ËEM), si dhe një vlerë shtesë prej rreth 6,9 miliardë eurosh sipas skenarit “me masa shtesë” (ËAM). Këto vlerësime reflektojnë investimet e nevojshme për transformimin gradual të sektorëve kryesorë me ndikim në emetimet e gazeve me efekt serrë, në përputhje me objektivat e përcaktuara në KKP 3.0.

Sa i përket përshtatjes ndaj ndryshimeve klimatike, KKP 3.0 referon vlerësimet e kostove të përfshira në Planin Kombëtar të Përshtatjes (PKP), të cilat identifikojnë një nevojë totale për investime në vlerën rreth 9,8 miliardë dollarë amerikanë për periudhën 2026–2035. Këto vlerësime mbulojnë një portofol masash prioritare në sektorë kyç të zhvillimit ekonomik dhe territorial dhe përfshijnë si kostot e zbatimit të drejtpërdrejtë, ashtu edhe kostot e transaksioneve, përfshirë planifikimin, studimet teknike, ngritjen e kapaciteteve dhe forcimin institucional. Metodologjitë e përdorura bazohen në analiza shumëkriterëshe dhe kosto-përfitim, konsultime me ekspertë, të dhëna historike dhe vlera referencë të harmonizuara me praktikat e Bashkimit Evropian, me burimet dhe supozimet e dokumentuara në dokumentet shoqëruese të PKP/NAP dhe PKEK.

Në këtë kuadër, KKP 3.0 nuk përcakton angazhime të detyrueshme buxhetore, por orienton procesin e planifikimit fiskal drejt një qasjeje graduale dhe të integruar, duke mbështetur mobilizimin e burimeve financiare nga buxheti i shtetit, buxhetet vendore, financimi ndërkombëtar klimatik dhe investimet private. Dokumenti kontribuon në krijimin e një kornize më të qartë për vlerësimin e boshllëkut financiar, prioritizimin e ndërhyrjeve dhe koordinimin e burimeve, duke reduktuar rreziqet fiskale afatgjata dhe duke mbështetur qëndrueshmërinë ekonomike përballë ndikimeve të ndryshimeve klimatike.

Në terma justifikimi buxhetor, orientimet e KKP 3.0 janë në përputhje me evidencat që tregojnë se kostoja ekonomike dhe fiskale e mosveprimit ndaj ndryshimeve klimatike tejkalon ndjeshëm koston e investimeve të nevojshme për zbutje dhe përshtatje, duke e bërë veprimin klimatik një element thelbësor të politikës së zhvillimit dhe stabilitetit makrofiskal të vendit.

